
	క.	
గంగాయమునల విమల త

రంగంబులు ధవళచామరంబులు నసితో

త్తుంగబహుబర్హనివహము

నంగజజనకునకు వైచు నట్లొప్పెఁ గడున్.

	వ.	
అని గంగాయమునల సాంగత్యవిశేషంబులు గొనియాడుచు నందుఁ గృత

స్నానుండై యా ద్విజుండు.

	చ.	
అలికులవర్ణు, నున్నతరథాకృతిచారుసుపర్ణు, నిందిరా

లలితకుచోపగూహనసులక్షితవక్షుఁ, బయోరుహాక్షు, నా

కలితఘనప్రతాపుఁ, ద్రిజగన్నుతరూపు, నిజాంఘ్రిజాపగా

మలసలిలోద్వహస్ఫురదుమాధవుఁ గొల్చెఁ బ్రయాగమాధవున్.

	ఉ.	
చూపులు విష్ణుమూర్తులకు సొమ్ముగ, జిహ్వలు విష్ణుమూర్తియా

లాపసుఖంబుఁ జెందఁగఁ, దలంపులు విష్ణుమహత్త్వచింతకుం

బై పడుచుండ, నిట్టు లగు భాగవతోత్తమకోటిచే జగ

ద్దీపిత మైన యవ్విమలతీర్ధమునం దతఁ డుండె వేడుకన్.

	వ.	
ఇ ట్లుండి యవ్విప్రుం డొక్కనాఁ డెప్పటియట్ల గంగాస్నానంబు సేయు

నప్పు డొక్క వనితాచతుష్టయం బచ్చటికి వచ్చి మరణోద్యోగంబున సంక

ల్పంబు చెప్పుకొనుచుండిన నతం డద్భుతాయత్తచిత్తుండై కనుంగొనుచుండె

నంత.

	చ.	
కనకపుఁగుప్పలు, న్మణినికాయములు, ధనధాన్యరాసులున్,

వినుతగజాశ్వసంఘములు, విశ్రుతగోమహిషాదికంబులున్

దన కధికంబుగాఁ గలిగి దాతయు భోక్తయు నైనవాఁడు నా

కనయము భర్త గావలయు నం చొకభామిని కోరె వేడుకన్.

	చ.	
తనవదనంబు వాక్సతికిఁ దానకమై చెలువొందఁ, దన్నుఁ జూ

చినజను లందఱుం గవిత చెప్ప, సమస్తకళాకలాపముల్

దనవశమై తలిర్ప, నుచితజ్ఞుఁ డనంగఁ బొగడ్త కెక్కువాఁ

డనయము భర్త రావలయు నం చొకభామిని కోరే వేడుకన్.

	చ.	
అనుపమసంపదాఢ్యుఁడును, నంచితనిర్మలకోమలాంగుడున్

ఘనకవితారసోదయవికాసితచిత్తుఁడునై సమస్తభూ

